
JSMP hala’o diskusaun informál ho Xefe Prokuradór Distritál Baucau 

Iha loron 03 fulan Juñu  2011 JSMP hala’o diskusaun informál ho Xefe Prokuradór Distritál Baucau, Dr. 
José Ximenes iha salaun diskusaun JSMP. Iha sorumutu ne’e aliende JSMP, iha sorumoutu ne’e  partisipa 
mós  Diretóra Ezekutivu Fokupers. Sorumutu ne’e, ho objetivu aliende atu fahe informasaun servisu husi 
organizasan refere  nomós atu koalia konabá prosesu kazu krime liu-liu obstaklu ka dezafiu ne’ebé 
Ministériu Públiku infrenta iha kazu krime sira ne’ebé iha relasaun ho violénsia bazeia ba jéneru. 
Diskusaun ne’e realiza tanbá inisiativa husi Unidade VSS no Fokupers ne’ebé preokupa ho kazu balun 
ne’ebé oras ne’e dadaun sei iha prosesu nia laran. 

Diretór ezekutivu JSMP Luis De Oliviera Sampaio haktuir katak diskusaun ne’e hanesan oportunidade 
no onra diak ida ba JSMP tanbá autoridade judisiariu ne’ebé xefia Ministériu Públiku Distritu Baucau 
ne’e hakarak hakma’anan hodi mai direitamente iha JSMP nia eskritoriu atu diskuti no troka opinoins no 
perspetiva oinsá atu hametin apoiu ba vítima violénsia b’azeia ba jéneru iha enkudramentu sistema legál 
Timór Léste nian.  

Liu tan nia hatutan katak ezemplu ne’ebé autoridade judisiáriu ne’e manifesta vontade no espíritu 
kolaborativu no nakloke-an ba intervensaun ka involvimentu husi parte seluk iha prosesu hametin no 
apoiu ba ema vulneravel sira. Tanbá ne’e, ita merese apresia no kongratula espíritu kolaborasaun ne’ebé 
autoridade judisiáriu ne’e hatudu, tanbá práktika ne’e, hatudu mai ita katak asuntu justisa tenke hatu’ur 
hanesan obra koletiva no partensia ba ema hotu nian.   

Iha oportunidade hanesan, Dr. José Ximenes  rasik iha nia intervensaun haktuir katak nia sente orgullu no 
sente hanesan onra ida ba nia atu hakat mai JSMP hodi fahe nia esperiensia no deskuti estratejia no mós 
dezafiu interna ne’ebé Ministériu Públiku infrenta, partikularmente iha jurisdisaun ne’ebé nia xefia.   

Durante diskusaun ne’e, Xefe Prokuradór ne’e  mós rekoñese kontribuisaun husi JSMP-VSS no Fokupers 
positivu tebes no  sempre disponivel iha tempu ne’ebé deit bainhira sira persiza inklui atu fasilita vítima 
sira husi sira nia hela fatin mai to’o iha Ministériu Públiku nomós Tribunal. 

Hare ba nesesidade no rezultadu benifisiu mutuál husi servisu kolaborativu ne’e, nia enkoraza atu 
kontinua ho komitmentu no kolaborasaun hanesan ne’e iha futuru no nia prontu atu kontinua kolabora 
hodi fornese no konsolida diak liu tanapoiu ba vítima sira atu hetan justisa.   



Diskusaun ne’e han-tempu oras  rua nia laran, maibé tuir JSMP nia hanoin prosesu ne’e produtivu teb-
tebes, tanbá  fo biban ba parte rua atu klarifika no deskuti dezafiu nomós preokupasaun ne’ebé durante 
sira ida-idak infrenta. Aliende ne’e, fasilita mós parte rua atu buka kumpriende dezafiu ne’ebé partensia 
ba Ministériu Públiku nian iha parte ida, nomós konsidera preokupasaun no sentimentu públiku konabá 
ejijensia justisa, liu-liu vítima violénsia bázeia ba jéneru sira.  

Diskusaun ne’e realiza tanbá hetan  apoiu finanseiru husi USAID, liu husi  The Asia Foundation iha 
Timor Leste. 

Atu hetan informasaun kompleitu, favor ida kontaktu: 

Luis de Oliveira Sampaio  

Direitor Ezekutivu JSMP 

Kontaktu: 3323883 

Email  : luis@jsmp.minihub.org  

 


